
De Chapela a Palestina, educando para a paz 

 

Educar para a paz implica sempre estar contra a violencia, contra as guerras, os xenocidios, os 

masacres, e contra as persoas que impulsan estas accións. As mesmas que queren a paz da amnesia e a 

liberdade da ignorancia. O ensino non ten o dereito, senón o deber, de denunciar os que perpetran tales 

atrocidades, os que presumen de repartir legalmente a morte. A voz e o pensamento das educadoras e 

educadores debe escoitarse, se cabe, con máis forza en tempos de barbarie. 

Os atroces acontecementos dos últimos días en Palestina e Israel son o resultado dun conflito 

que leva décadas cobrándose a vida de miles de persoas, pero que desprega agora unha violencia e 

deshumanización intolerables baixo o silencio, se non complicidade, das principais potencias mundiais. 

 
Neste contexto, e como claustro de profesorado do IES de Chapela: 

 
Defendemos a necesidade do noso alumnado de coñecer a historia, de examinar a linguaxe, os 

relatos e narrativas que hoxe se nos ofrecen para informar, para interpretar, o que acontece en 

Palestina e Israel. É o momento do coñecemento, do valor de aprender. 

Defendemos o seu dereito a pensar e xulgar, non co fin de racionalizar a violencia ou “autorizar” 

máis violencia, senón co obxectivo de proporcionar unha comprensión máis fiel que a que ofrece un 

encadre sensacionalista e efémero dun presente xa de por si incontestable. Os horrores dos últimos 

días non poden eclipsar os horrores dos últimos 70 anos se non queremos ocultar a compresión das 

inxustizas radicais sufridas en Palestina neste tempo. 

Defendemos así diante do noso alumnado a condena dos actos moralmente abominables que se 

están cometendo sen perder o noso poder de coñecer, pensar e xulgar. Condenar o masacre aterrador 

de Hamás, e a violencia xeneralizada e implacable do estado de Israel na ocupación colonial de 

Palestina, non pode esixir negarse a comprender a situación que se está a vivir. 

Defendemos hoxe a fin da violencia do Estado israelí acompañada da retórica xenocida do seu 

goberno, que está a provocar a morte de miles de persoas, bombardeos de casas, estradas e hospitais, 

o desprazamento forzoso dun millón de gazatís, cortes de subministracións básicas... e o sometemento 

do pobo palestino ao seu exterminio. Iso, e a extensión do conflito palestino-israelí a nivel mundial, con 

repercusións que están por ver. 

Defendemos unha política da non violencia que loite pola verdadeira igualdade e xustiza na 

rexión, a que contribuiría á desaparición de grupos como Hamás, e á fin da política de apartheid de 

Palestina perpetrada polo Estado israelí. Queremos unha paz non como unha volta á “normalización” 

das cousas, ao mantemento das estruturas de desigualdade, de racismo e falta de dereitos imperantes 

nesas terras. Non como unha volta ao estado de morte tanto lenta como repentina na que vive un pobo 

palestino ao que se lle nega o seu dereito a existir. 

Defendemos a fin da ocupación e do dominio colonial de Israel e apoiamos a autodeterminación 

e a liberdade do pobo palestino cumprindo as promesas e acordos internacionais tantas veces 

postergados, para que os habitantes de Palestina e Israel cumpran o desexo de vivir xuntos en 

liberdade, non violencia, igualdade e xustiza. 

É o momento de educar para a paz. 
 

Chapela, 25 de outubro de 2023 

